
Вялікую ролю ў прозе В. Адамчыка адыгрывае мастацкая дэталь, якая часта вы-

конвае двайную функцыю. З аднаго боку, характарызуе бытавую сферу, знешні свет, у 

якім жыве герой, з другога – з’яўляецца прыёмам псіхалагічнага адлюстравання. Ужо ў 

ранніх апавяданнях В. Адамчык выявіў сябе як майстар глыбока прадуманых, эма-

цыянальна і псіхалагічна насычаных падрабязнасцей, якія часта з’яўляюцца носьбітамі 

ўнутранага руху мастацкага твора. Адыгрываючы надзвычай важную ролю ў творах 

пісьменніка, мастацкая дэталь з’яўляецца таксама і своеасаблівым штуршком для вы-

бару многіх іх назваў («Песня», «Салодкія яблыкі», «Сцежка на расходніку», «Ма-

ладзіковая нядзелька» і інш.). 

Падагульняючы сказанае, можна зрабіць выснову, што стыль прозы В. Адамчы-

ка эвалюцыянаваў ад падзейнага апісання, вонкавага паказу персанажаў, адлюстраван-

ня спрошчаных канфліктаў да паглыблення ва ўнутраны свет герояў, псіхолага-

аналітычнай матываванасці іх паводзін. Мастацкі стыль В. Адамчыка характарызуецца 

значнай колькасцю прыёмаў і форм раскрыцця псіхалагічнага стану персанажаў. 

ТРАДЫЦЫІ ТАНКАЎСКАГА ВЕРЛІБРА Ў ПАЭЗІІ А. РАЗАНАВА 

 

Традыцыя верлібра бярэ свой пачатак у беларускай літаратуры ў творчасці  

М. Багдановіча, А. Куляшова, А. Моркаўкі. Працягам гэтай традыцыі з’яўляецца паэзія 

М. Танка. 

М. Танк — паэт філасофскага складу мыслення, творчасць якога вызначаецца 

маштабнасцю паэтычнай думкі, актуальнасцю праблем, вобразнай асацыятыўнасцю, 

медытатыўнасцю. У яго вершах паглыбляецца разгляд з'яў, падзей, фактаў, жыццё ча-

лавека і прыроды ацэньваецца ў агульным плане, у святле так званых вечных праблем  

жыцця і смерці, узаемаадносін чалавека з грамадствам і прыродай. 

 У вершы “Экалогія”, напісаным у форме верлібра, паэта моцна хвалюе прабле-

ма адносін чалавека да прыроды, сённяшні стан навакольнага асяроддзя: “Як толькі ў 

маленстве / Сяк-так так навучымся хадзіць, / На гэтым звычайна і канчаецца наша / 

Адукацыя. / А мы, прызнацца, / Хоць і мінулі / Тысячагоддзі, / І да гэтага часу / Не ўме-

ем хадзіць / Па зямлі / Так, як дні і ночы, / Звяры і птушкі, / Вятры і дажджы” [3, с. 

329]. Адметнасць дадзенага верлібра заключаецца ў яго будове: кожнае ключавое слова 

вынесена ў асобны радок, што дапамагае падкрэсліць галоўную думку верша: “Няўжо 

не бачыце, / Як яе здратавалі, / Вытапталі, / Пакалечылі? / А яшчэ збіраемся / Такія ж 

сляды / Пакінуць / І на іншых планетах” [3, с. 329]. Гэта верш-папрок, верш-дыялог з 

сучаснікам, эмацыйнасць якога ўзмацняецца дзякуючы свабоднай форме верша. 

Прыпавесційнасць, падтэкставасць, асацыятыўнасць — дамінуючыя адзнакі сва-

бодных вершаў М. Танка. Верлібры аўтара заснаваны на ўменні параўноўваць амаль 

непараўнальнае, быць індывідуальнасцю, мысліць маштабна: “Парог, вычасаны з 

успамінаў, / Астаўся за мной; / Дзверы, на завесах цвыркуновай песні, / Асталіся за 

мной; / Вочы, зашклёныя вачамі блізкіх, / Асталіся за мной; / Хата, пакрытая крыламі 

ластавак, / Асталася за мной, — / Як жа мне не азірнуцца назад, / Нават калі б я за-

стыў слупом солі?” [3, с. 100]; “Чуваць, галактыкі разлятаюцца. / Бог з імі! / Мяне 

больш непакоіць, / Што адлегласць паміж намі, / Якая калісьці вымяралася вуснамі, / 

Потым — кіламетрамі маўчання, / Потым — месяцамі чакання, / Зараз вымяраецца / 

Астранамічнымі адлегласцямі” [3, с. 56]. Як бачым, паэзія М. Танка — гэта паэзія 

інтэлекту, якая пашырае кругагляд чалавека, выхоўвае культуру мыслення.  

У верлібрах М. Танка назіраецца схільнасць паэта да выкарыстання такога ма-

стацкага прыёма, як градацыя, асабліва ў спалучэнні з анафарай: “Ты яшчэ толькі 

намёк на чалавека, / Калі ва ўсім спадзяешся на маці; / Ты яшчэ — чвэрць чалавека, / 

Калі ва ўсім спадзяешся на дружбу; / Ты толькі — паўчалавека, / Калі ва ўсім спадзя-

ешся на любоў, — / I толькі тады становішся чалавекам, / Калі ўсе могуць спадзявац-

ца; / На цябе” [3, с. 328]. Выкарыстоўваючы своеасаблівую матэматычную градацыю 

(ад меншага да большага), аўтар прапаноўвае сваю паслядоўнасць этапаў станаўлення 

чалавечай асобы. Не “дробавым”, а цэлым (паўнацэнным) чалавек становіцца толькі ў 

тым выпадку, калі ён можа дапамагчы іншаму, калі ён патрэбны людзям.   

Метафарычнасць — яшчэ адна вызначальная рыса верлібраў М. Танка. Най-

больш часта метафара выкарастоўваецца ў пейзажных мініяцюрах паэта: “Поле ўздых-

нула / Світальнай песняй, / Якая разгарэлася зарой / І разбудзіла вочап студні, / Пара 

ўставаць. / А я ўсё слухаю, / Як звініць у маім юнацтве / Звон кропляў з вядра. / Звон 

кропляў. / Звон...” [3, с. 309]. М. Танк — сузіральнік прыроды, чуйны да ўсіх яе праяў, 

бачных і нябачных чалавечаму воку.  

Многія верлібры пісьменніка ўяўляюць сабой філасафемы, блізкія да прыпа-

весцей і афарызмаў:“Я спытаў чалавека, / Які прайшоў праз агонь / І воды, / І медныя 

трубы: / — Што самае цяжкое / На гэтым свеце? / І ён адказаў: / — Прайсці праз вер-

насць” [3, с. 315]; “Усё мае працяг жыцця: / Нітка — у туга навітым клубку, / Дарога 

— у імкненні за небасхіл, / Песня — у водгалосах рэха, / Зерне — у хлебе надзённым, / 

Любоў — у сонечнай усмешцы дзіцяці. / Усё мае свой працяг жыцця, / Апроч няпраўды” 

[3, с. 338]; “Маўчанне / Ніколі не было і не будзе золатам: / Яно — або / У шмат разоў 

даўжэйшае. / Або — нічога не вартае” [3, с. 335]. Як бачым, творы паэта вызначаюцца 

глыбокім падтэкстам, які патрабуе ад чытача “садумання” і “сатворчасці”. 

Прадаўжальнікам традыцыі танкаўскага свабоднага верша з’яўляецца 

А. Разанаў, у творчасці якога назіраецца павышаная ўвага да мастацкай формы верша. 

Гэта адзін з першых у беларускай літаратуры паэтаў, які стварыў новы жанр проза-

паэзіі, для якога характэрны свабодны пераход ад вершаванай да празаічнай мовы, 

сціранне ўмоўных жанравых межаў. Па словах даследчыцы Т. Ціхановіч, А. Разанаў 

“сваімі наватарскімі паэтычнымі структурамі прадэманстраваў, што якасць зместу 

павышаецца, калі форма твора, будучы адносна свабоднай, пэўным чынам змяняецца 

альбо трансфармуецца і замяняецца новай” [4, с. 43]. Створаныя аўтарам жанравыя 

формы (версэты, пункціры, зномы) маюць унутраныя паралелі з верлібрамі  

М. Танка, іх паэтыкай і філасофскай глыбінёй. 

Паэзія А. Разанава скіроўвае да спасціжэння рэчаіснасці, сутнасці быцця, пошукаў і 

адкрыццяў. Асабліва вылучаюцца ў гэтым сэнсе версэты паэта. Як і верлібры М. Танка, 

версэты А. Разанава характарызуюцца глыбокай пазатэкставасцю, шматзначнасцю і сім-

валічнасцю сэнса: “Каб адгарадзіцца ад выпадку, мы абгарадзілі сябе каменнай сцяною, / 

забрукавалі дол, / паставілі громаадводы, / уклалі законы, / распланавалі сваё жыццё далёка 

наперад — на дзесяцігоддзі і стагоддзі, / але... / Але на самым пачатку лета зажоўкла 

бярэзіна ў скверы, / але каля самае ратушы раптам, з палёту, упала мёртвая птушка, / але 

загарчэла вада ў студнях, / але старыя людзі спыняюцца на дарозе і кажуць: “Мы чуем, як 

плачуць нашыя бацькі...” [1, с. 21] У дадзеным версэце А. Разанаў закранае праблему ўзае-

маадносінаў чалавека з навакольным асяроддзем, пастаяннага адмежавання, аддалення ад 

свету і ад самога сябе. Неаднаразова, як бачым, гэта тэма гучыць у верлібрах М. Танка.  

Асаблівасць версэтаў А. Разанава — наяўнасць моцнага суб’ектыўнага пачатку, што 

надае творам лірычнасць, вобразнасць, медытатыўнасць: “Лёгшы на траву, забываюся, як 

мяне зваць і навошта я ў гэтым свеце. / <> / Дыхаю разам з травой; слухаю разам з тра-

вой, як наплывае ціша; разам з травой назіраю, як сціраецца-растае ў чыстым небе той 

цень, тое воблачка, тая кропка, якая ўсё парушала сабой і ўсё дзяліла надвое … / І няма 

сёння ў мяне іншага клопату, як проста быць — разам з травой” [1, с. 98-99]. Паэт пака-

звае поўную ідылію чалавека і прыроды, здольнасць разумець якую збліжае яго з 

цэлым сусветам. 

Градацыя — прыём, уласцівы версэтам А. Разанава, з дапамогай якога падкрэс-

ліваецца эмацыйнасць твораў, узмацняецца сэнсавая напружанасць: “Прыставіўшы да 

вачэй замглёныя шкліны, людзі глядзяць угору: цяпер яны бачаць, як сонца ззяе і як за-

цьміцца сонца… / <> / Бачу праз перашкоду. / Думаю праз перашкоду. / Праз перашко-

ду жыву. / І стала сонца зямлёй. / І стала зацьменне целам” [1, с. 59]. 

Версэты А. Разанава — гэта спроба аўтара выказаць сваю версію разумення све-

ту, гэта ўнутраны дыялог аўтара з чытачом пра вечныя ісціны быцця.  

Пункціры А. Разанава — жанр, які па форме і па змесце блізкі да паэтычных 

пейзажных мініяцюр М. Танка. Свет чалавека ў пункцірах зліваецца са светам прыро-

ды, паэт успрымае рэчаіснасць шляхам сузірання: “Падаюць дзічкі ў траву — / і адтуль 

цікуюць: / ці хто іх возьме?” [2, с. 75]; “Сцелецца ў жыце / сцежка / развага / жыцця 

пра жыццё” [2, с. 73]; “Стромкія дрэвы: яны адны / заўжды памятаюць / пра неба” 

[2, с. 74]; “Над курганамі туман — / ці дым / вогнішчаў старажытных” [2, с. 79].  

Як бачым, А. Разанаў імкнецца ўкласці ў мінімальную форму максімальны 

змест, што робіць яго творы глыбокімі і запамінальнымі. 

Унутраную сувязь з філасофскімі мініяцюрамі М. Танка маюць зномы 

А. Разанава. У абодвух жанрах выяўляецца схільнасць паэтаў да роздуму, аналітызму, 

жаданне шукаць і знаходзіць ісціну ў парадоксах і антыноміях чалавечага быцця. Зно-

мы А. Разанава — гэта адбітак свядомасці аўтара, яго светаўспрымання: “Усе 

знаходзяцца на аднолькавай адегласці ад Бога, але на рознай да Бога” [2, с. 267]. Зномы 

паэта — гэта філасафемы, якія накіроўваюць чытача да далейшых разваг і пошукаў 

сваёй ісціны. Уся паэзія А. Разанава сведчыць пра інтэлектуалізм і неардынарнасць 

асобы аўтара.  

Такім чынам, творчасць А. Разанава — гэта з’ява наватарства, няспыннага твор-

чага пошуку, паэтычнага эксперыменту, якая выводзіць беларускую літаратуру за межы 

нацыянальнага мастацтва і збліжае з сусветным. Паэзія аўтара абапіраецца на традыцыі 

танкаўскага верлібра, на філасофскую глыбіню і агульнакультурную аснову творчасці 

М. Танка і адначасова вызначаецца тэндэнцыяй да лаканізму, ёмістасці і шматзначнасці 

думкі.  

